
Deunaw o gystadleuwyr a ymgeisiodd eleni, ac fe ges bleser o'r mwyaf yn darllen drwy eu gwaith. Mae 'na dueddiad i bobol ifanc 'sgwennu am bynciau tywyll, treisgar, trist, felly roedd hi'n ryddhad i mi weld fod 'na ystod eang iawn o bynciau yn cael eu trafod yn y straeon yma! 
Roedd safon y cystadlu'n hynod uchel, ac roedd 'na rywbeth i'w fwynhau ym mhob un o'r straeon. Rhaid bod yn ofalus i ddarllen dros y gwaith cyn ei anfon i mewn (mae hi wastad yn help i'w ddarllen allan yn uchel!). Os oes 'na oedolion- rhieni neu athrawon, efallai- yn trefnu cael y gwaith i'r Urdd, rhaid gwneud yn siwr eu bod yn cael gwared ar enwau go iawn y cystadleuwyr oddi ar y gwaith. Dim ond ffugenwau plis! 
Ro'n i wrth fy modd fod cystadleuwyr fel Mercher, oedd wedi sgwennu stori am frenhinoedd, yn mentro i fyd gwahanol iawn i'n byd ni. Felly hefyd Meg, oedd wedi  creu awyrgylch yn gelfydd iawn wrth ddisgrifio lleoliad perffaith (ac ambell anifail oedd yn siarad!
Mae sawl ymgeisydd yn sgwennu am yr hyn sy'n gyfarwydd iddyn nhw, a'r tensiwn a'r anhawsterau sy'n eu hwynebu. Mi wnes i fwynhau ysgrif Awyr Las yn fawr. Am yr ysgol yr ysgrifennodd Branwen hefyd, a'r ffurf dyddiadurol yn creu naws agos atoch. Sonia Dant y Llew am broblemau bwlio, a gorfod symud ysgol, ac fe gafodd y stori yma effaith emosiynol go fawr arnaf. Sgwennodd Dewin Myrddin am y gwahanol gwrpiau o ffrindiau yn yr ysgol, a cheisio dod o hyd i'w lle, oedd yn ddipyn o agoriad llygad i mi! 

Llwyddodd Y Llaw i greu stori arbennig, llawn tensiwn, gan arborfi'n gelfydd gyda hyd brawddegau a pharagraffau i greu awyrgylch. Stori wych oedd gan Bob hefyd, am ba mor anodd ydi dod o hyd i'ch lle mewn bywyd a dod o hyd i swydd. Sgwennodd Croten Brynaman am effeithiau damwain ar ei dyfodol mewn gymnasteg mewn ffordd teimladwy a sensitif. 
Petai 'na wobr am ffugenw gorau'r gystadleuaeth, Dwi'n Lyfio Chips fyddai'n mynd â hi (a finnau, gystadleuydd, a finnau!) Maen nhw wedi sgwennu am gymeriad hynod hoffus yn cael eu cyhuddo o wneud rhywbeth nad ydyn nhw'n euog ohono. Roedd y stori'n afaelgar iawn ac fe hoffwn ddarllen mwy! 
A petai 'na gystadleuaeth am linell agoriadol orau, byddwn yn rhoi'r wobr honno i Het Bwced am "Tybed sut mae bywyd pobol? Be sy'n mynd ymlaen yn eu pennau bach a mawr?" Ro'n i wrth fy modd efo'r "pennau bach a mawr" yna- am ddawn dweud! Stori fer ydi hon am banda, rydw i'n meddwl, ac mae'n swreal ac yn ddifyr.
Mwynheais stori Cochyn am Ferched Beca, a rydw i'n edmygu'r ffaith ei fod yn gallu gwneud i'r hanes deimlo'n ffres ac yn real. 
Stori am fws yn ôl o Aberystwyth i Dregaron sydd gan Llwy Bren, ac mae'n ddifyr a'r trosiadau yn arbennig. Ond mae rhyw nam technolegol yn golygu nad oes posib darllen ambell linell o'r stori. Mae'n werth darllen dros eich gwaith cyn ei ddanfon, rhag ofn fod y cyfrifiadur yn chwarae hen gastiau fel hyn! 

Stori am Emmeline Pankhurt a gawsom gan Emmelina- pwnc hynod ddifyr. Mae Gromit wedi mynd am thema fawr hefyd, gyda darn sy'n teimlo fel dechrau nofel epig, ôl-apocalyptaidd. Roedd yn llawn tensiwn ac awyrgylch, ac mae Gromit yn defnyddio'r iaith mewn ffordd gwirioneddol hyfryd. 

Mae John y Crwban wedi creu stori epig, ac wedi llwyddo i greu byd newydd, gyda'i reolau a'i ffiniau ei hun- am gamp! Dwi'n edrych ymlaen yn eiddgar am gael darllen mwy o'r stori yma. 
Wedi creu byd y mae Lwpdi Lw hefyd, a rhaid i mi gyfaddef i mi ddotio at y darn yma. Mae 'na rywbeth mor gynnes a hudolus am yr arddull. 
Gwirionais hefyd ar stori Mefusen. Dydy'r awdur heb drio ffitio gormod o ddigwyddiadau i mewn i stori fer, felly mae 'na ddigon o le yma i fwynhau pytiau disgrifiadol hyfryd iawn. Mae'r cymariaethau yn fendigedig, a'r cymeriadu'n berffaith hefyd. Byddwn i wedi bod yn falch iawn o 'sgwennu'r stori yma fy hun! 
Diolch o galon i'r awduron oll, ac i Eisteddfod yr Urdd am y fraint o gael darllen y straeon. Dyma fel dwi'n gosod pethau.

